
Òlga Kùklińskô Klasa III spòdleczny szkòłë 
(2 ùczbòwé gòdzënë)

Dzél 5. Krôsniãta 
Zëmòwô òlimpiada

Znajeta ju czile kaszëbsczich dëchów: Bòrową Cotkã, 
Bòrówca, Grzeniã i Gòstka, le westrzód nich żëją jesz te 
nômniészé jistotë, ò chtërnëch lëdze czësto zabôczëlë – 
krôsniãta. Przódë rôd żëłë òne w dodomach za piéckã 
abò platą, pòd pòdłogą czë w mëszi dzurze. Niechtër-
ne lubiłë mieszkac w òbòrze abò stani kòl kòniów. Jesz 
jiné miałë swòje chëcze zrëchtowóné pòd krzama besu, 
jałówcã, jabkòwima drzéwiãtama abò w jómach w zemi. 
Krôsniãta miałë czerwòné òbùcé. Nosëłë brodë dłëg-
szé jak òne same. Baro lubiłë mùzykã a tuńc. Tima, co 
bëlë jima dobri, np. òstôwielë dlô nich w  nórce jizbë 
mlékò i jestkù, pòmôgałë w chëczë i òbéńdze. Sprząta-
łë jizbë, dozérałë òdżin pòd platą, wëgniôtałë chlebòwé 
casto, czëszczëłë kònie, chtërnyma téż plotłë grzëwë 
i  ògònë we warkòcze. Biédnym a dobrim lëdzóm bëłë 
téż w sztãdze pòdarowac złoto i dëtczi. Lëchim lëdzóm 
robiłë na psotã. Zabiédzałë chòwã, rozléwałë mlékò, 
gasëłë wid, wëjôdałë smaczczi z  kòmòrë. A dzysô? 
Gdze je mòżna pòtkac? Co krôsniãta pòrôbiają w nym 
zëmòwim czasu? Czë nie je jima jimrotno? 

W chëczë ù Trédrów òb zëmã mieszkało wiesołé 
karno krôsniãtów: brzëchati Frãc, zmiarti Zbiszk, 
wąsati Staszk, rozspiéwóny Rómk i zgniłi Brónk. 

Kòżdé krôsniã nosëło długą, sëwą brodã (òkróm Staszka), 
na głowie farwną mùcã, a na nogach  wësoczé bótë. Fami-
liô Trédrów nick nie wiedza ò tëch wiesołëch gòscach, chòc 
jich dzejanié czasã bëło widzec w  chałpie. Trédrów dzecë 
miałë czëté ò tëch malinczich jistotach, le nie bëło prosto 
je ùzdrzec. Wiedno sedzałë òne skrëté w nôrcëkach jizbów, 
a wëchôdałë leno tedë, czej bëło pùsto i cëchò.

Czej nadeszła prôwdzëwô zëma ze sniegã pò kòlana 
i wiôldżim zëbã, môłé krôsniãta bëłë baro szczestlëwé. Mia-
łë so ùszpórowóné dosc tëli jestkù, żebë spòkójno żdac na 
zymk, tak tej mògłë òddac sã swòjim lubòtnym zëmòwim ji-
gróm. Latos ùdbałë so zrëchtowac na pòdwórzim ù Trédrów 
„Zëmòwą òlimpiadã krôsniãtów”. Frãc, Zbiszk, Staszk, 
Rómk i  Brónk mùszelë so leno naszëkòwac wszëtczé 
sprzãtë brëkòwné do zëmòwëch spòrtów: szrëce, pùrdżi, 
sónczi i czije. Wszëtkò, chòc baro malinczé, wëzdrzało bël-
no. Czej sprzãtë bëłë ju przërëchtowóné, krôsniãta ùłożëłë 
plan òlimpiadë na całi pierszi tidzéń stëcznika: 

•	 pòniedzôłk – òdemkniãcé òlimpiadë (tuńce i spiéwë), 
•	 wtórk – chùtczé szrëcowanié, 
•	 strzoda – skòczi na pùrgach,
•	 czwiôrtk – jachanié na pùrgach, 
•	 piątk – figùrowé szrëcowanié, 
•	 sobòta – sónkòwanié, 
•	 niedzela – wëniczi i nôdgrodë dlô dobiwców (zôs tuńce 

i spiéwë);

Wszëtczé biôtczi krôsniãtów nôbarżi czekawiłë 
zwierzãta, chtërne, òkróm krôsniãtów,  żëłë na gbùrstwie 
ù Trédrów. Kòżdégò dnia mëszë, szurë, pùjczi, kùrë, 
gùlôczi, gãsë i tószk òbzérałë miónczi i rëchòwałë pùnktë, 
żebë w niedzelã nôdgrodzëc nôlepszé krôsniã. Cëż to béł za 
nadzwëkòwny czas! Taczégò trzôskù na pòdwòrzim dôwno 
nie bëło, leno lëdze tegò ni mòglë widzec, bò krôsniãta bëłë 
baro òbmëslné. 

Czej przëszła niedzela, wszëtcë zebrelë sã na tuńce 
i zabawã. Przëszłë nawetka krôsniãta z jinszich gbùrstwów. 
Le krôsniãtóm pò prôwdze nie szło ani ò nôdgrodë, ani 
ò pierszé place w  jigrach. Zbiszk, Frãc, Staszk, Brónk 
i Rómk chcelë sã leno fejn razã bawic i zrobic cos w grëpie. 
Kòżdi dzéń zëmòwi òlimpiadë dôwôł leżnosc do zabawë 
i szpòrtów w wiesołim karnie i to bëło pò prôwdze nôwôż-
niészé. Doch kaszëbsczé krôsniãta bëlno wiedzą, że wôrt 
je sã wspòmagac z drëchama w żëcym i w robòce, a  téż 
i w jigrach, òsoblëwie, czej sã je kąsk mniészim abò słab-
szim òd jinszich. To nie je niżódna sromòta. Zbiszk, Staszk, 
Rómk, Frãc i Brónk bëlno to rozmieją. Terô wa ju wiéta, co 
krôsniãta robią w zëmòwim czasu. Na gwës nie je jima jim-
rotno. A wa lubita zëmòwé spòrtë?

Céle ùczbë:
•	 wprowadzenié pòwiôstczi ò krôsniãtach,
•	 wprowadzenié słowiznë sparłãczony z  zëmòwima 

spòrtama, 
•	 przëbôczenié słowiznë sparłãczony z dniama tidze-

nia i zwierzãtama żëjącyma  na gbùrstwach,
•	 rozwijanié ùmiejãtnoscë czëtaniô tekstu ze zrozmienim,
•	 rozwijanié jãzëkòwëch, plasticznëch i  mùzycznëch 

ùmiejãtnosców; 

Pòdrobné céle:
Ùczéń...
•	 rozmieje czëtac ze zrozmienim,
•	 znaje znanczi krôsniãtów,
•	 nazéwô spòrtë sparłãczoné z zëmòwim cządã,
•	 rozwijô sã w artisticznym czerënkù,
•	 wespółrobi z drëchama;
Metodë robòtë
kôrbiónka i zadôwanie pëtaniów, prôca z tekstã, plasticz-
nô prôca, spiéwanie, tańcowanié, jigra w kalambùrë
Fòrmë robòtë 
indiwidualnô, z całą klasą, w karnach
Didakticzné materiałë
mùltimedialnô tôfla z  dostãpã do internetu, tekst 
òpòwiôdaniô Zëmòwô òlimpiada, tôfla, biôłé kôrtczi A4, 
krédczi, mazaczi, rolczi pò toaletowim papiorze, wata, 
kléj, nożiczczi, farwny papiór, môłô kastka, kôrtczi ze sło-
wizną do kalambùrów

CYG ÙCZBË

1. Na pòczątkù zajãców szkólny włącziwô ùcznióm 
spiéwkã, chtërnã wiãkszi dzél szkòlôków znaje jesz 
z  przedszkòlégò abò młodszich klasów: A më jesmë 
krôsniãtama. Szkólny rôczi ùczniów do spiéwaniô 
i pòkazywaniô zgódno ze słowama spiéwczi. Spiéwkã 
mòże nalezc pòd linkã: http://skarbnicakaszubska.pl/
tance-edukacujne-dla-dzieci/ (bôczënk: w  adresu je 
fela, nen link mô taczi zapisënk).

2. Pò przëbôczenim ti spiéwczi szkólny kôrbi ze 
szkòłownikama ò krôsniãtach:
•	 co ò nich wiéta z młodszich klasów? Jaczé to są jistotë?
•	 Gdze żëją? co robią?
•	 Jak wëzdrzą?

3. Pò zebranim wiadłów ò krôsniãtach òd ùczniów szkól-
ny czëtô głosno tekst òpòwiôdaniô Zëmòwô òlimpiada 
i prosy ò zapamiãtanié mionów pòstaców z pòwiôstczi. 
Pò wësłëchanim tekstu szkólny sprôwdzô, jak wie-
le mionów ùdało sã ùczniom spamiãtac przez pëtanié 
chãtnëch szkòlôków i  zapisëje pòdóné miona na tôflë: 
Staszk, zbiszk, Rómk, Brónk i Frãc.

4. Szkólny czëtô tekst jesz rôz i  rôczi ùczniów do 
nacéchòwaniô w zesziwkù zëmòwëch sprzãtów, ò ja-
czich bëła gôdka w teksce: szrëce, pùrdżi, sónczi, czi-
je. Przë kòżdim ze sprzãtów nót je téż zapisac nazwã 
zëmòwégò spòrtu, do jaczégò nen sprzãt je brëkòwny 
(chùtczé szrëcowanié, skòczi na pùrgach, jachanié na 
pùrgach, figùrowé szrëcowanié, sónkòwanié). Szkólny 
zapisëje słowa na tôflë, a ùczniowie w swòjich zesziw-
kach. Wôrt te nowé słowa farwno pòdsztrichnąc, a téż 
głosno pòwiedzec za szkólnym, bë czwiczëc wëmòwã.

5. Szkólny kôrbi ze szkòłownikama ò ùdbie krôsniãtów na 
zëmòwi czas i zadôwô pëtania:
•	 co wëmëslëłë krôsniãta (zëmòwą òlimpiadã)?
•	 co mùszałë so przërëchtowac (rozmajité sprzãtë)?
•	 Jak krôsniãta sã przë tim bawiłë i co bëło dlô nich 

nôwôżniészé (redota, smiéch, drëszëzna)?

6. Szkólny dzeli ùczniów na karna, w  chtërnëch mdą 
céchòwac plakat abò rôczbã na „zëmòwą òlimpiadã 
krôsniãtów” na biôłëch kôrtkach fòrmatu A4. Nót je 
pamiãtac ò wszëtczich rozgriwkach.

7. Pò wëkònanim plakatów wszëtczé karna prezentëją 
przed klasą swòjã robòtã. 

8. Szkólny rôczi ùczniów do wëcygnieniô rolków pò to-
aletowim papiorze (szkòlôcë mielë rzekłé na slédny 
ùczbie, żebë kòżdi ùczéń przëniôsł so jednã pùstą 
rolkã dlô se z dodomù, a  téż farwny papiór, kléj, no-
żiczczi a watã), bò mdą szëkòwac karno krôsniãtów 
z  pòwiôstczi. kòżdi ùczéń mòże so wëbrac, jaczé 
krôsniã mdze projektowac. Szkòłownicë mają pamiãtac 
ò dopasowanim farwnëch mùców, brodów a  wąsów 
z watë do „krôsniãca” z rolczi.

9. Na kùńc zajmów szkólny mô przërëchtowóné w môłi ka-
stce kôrtczi z nazwama zëmòwëch spòrtów i mionama 
krôsniãtów z pòwiôstczi, żebë zagrac w kalambùrë (Do-
dôwk). klasa mòże bëc pòdzelonô na dwa karna. Przë 
ti leżnoscë wôrt je pòdsztrichnąc mòrôł z  pòwiôstczi: 
Kaszëbsczé krôsniãta bëlno wiedzą, że wôrt je sã 
wspòmagac z drëchama w żëcym i w robòce, a téż i w ji-
grach, òsoblëwie, czej sã je kąsk mniészim abò słabszim 
òd jinszich. To nie je niżódna sromòta.

Dodôwk

CHÙTCZÉ 
SZRËCOWANIÉ

SKÒCZI NA 
PÙRGACH

JACHANIÉ                        
NA PÙRGACH

SÓNKÒWANIÉ FIGÙROWÉ 
SZRËCOWANIÉ

BRZËCHATI 
FRÃC

ZGNIŁI BRÓNK TUŃCE SPIÉWË

ZMIARTI ZBISZK WĄSATI STASZK ROZSPIÉWÓNY 
RÓMK

Òlga Kùklińskô
mieszkô w  Jezerzim (gm. kôłczëgłowë), szkólnô 
kaszëbsczégò i  pòlsczégò jãzëka w  Spòdleczny 
Szkòle w Łubnie.

ݲ  Òdj.  
Ò. kùklińskô. 
Przikładowé 
krôsniãta 
wëkònóné 
na ùczbie. 

Ana Glëszczińskô

Mòja mapa snieniów
zôczątk nowégò rokù to je bëlnô leżnosc, żebë òb czas ùczbów përznã pòkôrbic z ùczniama ò jich ùdbach i nôdze-
jach, jaczé mają na nadchôdający czas, na pôrã pòstãpnëch miesący, a mòże nawetka lat. kòżden z nich mô doch 
swòje snienia i rojitwë. Dôwô to nama nôtëralną spòsobnosc do doskònaleniô ùmiejãtnoscë gôdaniô w kaszëbsczim 
jãzëkù. A tec dlô wiele szkólnëch prawie swòbódné wëpòwiescë dzecy i młodzëznë są wëkładnią dobëcô w naùczanim 
jãzëka. Droga do te nie je letkô i wôrt pamiãtac ò pôrã sprawach w òbrëmim naùczaniô ti prawie jãzëkòwi sprawnotë.
„Mapa snieniów” to mòja propòzycjô czwiczeniô gôdczi sparłãczony tematiczno z  ùdbama na przińdnotã, 

z wëzwëskanim przińdnégò czasu (prostégò i  złożonégò). Spòdlim tegò ôrtu ùczbë je gramaticzné i  leksykalné 
wprowadzenié – tpzw. przedkòmùnikacyjné czwiczënczi. Nôprzód mùszã pòkazac ùcznióm, jak w  kaszëbsczim 
jãzëkù mòżna prawic ò tim, co mô dopiérze sã zdarzëc i  jaczich w  tim przëtrôfkù strukturów ùżëc. Scenarniczi 
ùczbów ò twòrzenim przińdnégò czasu bëłë ju w Naji Ùczbie* prezentowóné i wôrt do nich zazdrzec a je wëzwëskac. 
Brëkòwné strukturë pòdôwóm téż w „kôrce robòtë ze słowarzã” (Dodôwk), jaką jem stwòrzëła w programie canva. 
Wôrt w tim placu zarô zaznaczëc, że w gôdanim nie jidze ò to, żebë wëpòwiescë bëłë gramaticzno pòprawné. to nie je 
nôwôżniészé, bò w gôdanim jidze ò... gôdanié. Òsoblëwie ò to, żebë òno bëło płinné i skùteczné. A nadgradzac trzeba 
chãc gôdaniô i długòsc wëpòwiescë, nijak nié pòprawnosc. Na tegò ôrtu òceniwanié mùszi bëc jinszô leżnosc. Jeżlë 
chcemë dodac ùcznióm òdwôdżi w gôdanim pò kaszëbskù, tej mùszimë òddzelëc naùczanié gramaticzi òd rozwijaniô 
swòbódnégò wëpòwiôdaniô sã.
Drëgą sprawą je zebranié słowiznë. Żebë to zrobic, nôprzód nót je stwòrzëc „mapã snieniów”, tj. jãzëkòwi 

pòdskôcënk, jaczi mdze zôchãcbą do wëpòwiescë. Ùczniowie przënôszają stôré gazétë, wëcynają z nich òbrôzczi 
pasëjącé do jich ùdbów na przińdnotã i wklejiwają na kôrtkã z nôdpisã „Mòja mapa snieniów”. tu mògą wëkazac sã 
kreatiwnoscą. Sami bédëją to, ò czim za sztót mdą òpòwiadac. Dopiérze czej mapa mdze zrëchtowónô, przińdze czas 
na zebranié pasowny do òbrôzków słowiznë. Do tegò móm przëszëkòwóną wëżi wspòmnióną ju kôrtã robòtë. Na 
gwës przëdô sã téż pòmòc i wiédza szkólnégò. 
Jeżlë jidze ò prezentacjã mapë, to mòżna i wôrt jã zrobic na dwa spòsobë. Ùczéń mòże sóm òpòwiedzec ò swòjich 

ùdbach z wëkòrzëstanim pòznónëch chùdzy kònstrukcjów. Mòże téż pòkazac jã całémù karnu szkòlôków i  to òni 
mùszą wëzgadnąc, co ta òsoba bë chcała w swòjim żëcym robic. Ale to mòże ju bëc zadanié dlô barżi zaawansowó-
nëch ùczniów.
* Nr 5 (15), 2008 i nr 9 (101), 2016
Bibliografiô:
Hanna komorowska: Metodyka nauczania języków obcych, Warszawa 2005, str. 196-205.

Ana Glëszczińskô
germanistka, diplomòwónô szkólnô niemiecczégò 
i kaszëbsczégò jãzëka w zrzeszë Szkòłów w Lëpiń-
cach, recytatorka i gadëszka, aùtorka ksążków dlô 
dzecy ò przigòdach ricerza Bëtka.

Aùtorkama prôców są absolwentczi Émiliô Jankòwskô 
i Juliô Swiątk Brzezyńskô z zrzeszë Szkòłów w Lëpińcach.
Òdj. A. Glëszczińskô.



NAJÔ ÙCZBA, NUMER 1 (153), DODÔWK DO „PÒMERANII”IV

ÙDBA NA ÙCZBÃ

Kôrta robòtë ze słowarzã
Dokùńczë zdania pasownyma słowama:

W przińdnoce jô bë chcôł /  chcała. . .

Miono i  nôzwëskò: Data:

Klasa:

Mòjim wiôldżim snienim je,  cobë. . .

Za pôrã lat jô bãdã. . .

Mie sã téż roj i ,  żebë . . .

Móm jesz taką ùdbã,  abë . . .

Nôbarżi  jô bë równak chcôł /  chcała. . .

Jeżlë to sã dô,  tej  bãdã jesz. . .

ÒDJIMKÒWI NÓRCËK

Aleksandra 
Dzãcelskô-Jasnoch

Gmina Smôłdzëno

ݲ  krôjmalënk, jaczi rozcygô sã 
na òkòlé z widokòwi wieżë na 
Rewòkòle.

ݲ  Wëszańc Rewòkół, swiãtô góra 
Słowińców, a dzysô  
w òbrëmienim Słowińczégò 
Nôrodnégò Parkù.

ÒDJIMKÒWI NÓRCËK

Aleksandra Dzãcelskô-Jasnoch 
szkólnô kaszëbsczégò i anielsczégò jãzëka w czersczich szkòłach. 
Wespółrobi w redakcji cządnika „Pomerania”. Nôleżniczka kaszëbskò-
Pòmòrsczégò zrzeszeniô.

ݲ  Stôrô kaszëbskô chëcz  
w Mùzeùm Słowińsczi Wsë  
w klëkach.

ݲ  czôłpińskô Duna w Słowińsczim 
Nôrodnym Parkù.

ݲ  Słowińsczi smãtôrz w klëkach.

Redakcjô Naji Ùczbë rôczi szkólnëch do dzeleniô sã swòjima scenarnikama ùczbów, pòwiôstkama, 
spiéwkama i ùdbama na ùczbë. Swòje tekstë mòżna przesëłac na adres mailowy: red.pomerania@
wp.pl z dopiskã: „tekst do Naji Ùczbë”. czej dzelimë sã dobrima rzeczama, tej dobré rzeczë sã mnożą!



VIII Redakcjô: Aleksandra Dzãcelskô-Jasnoch / kòrekta: Bòżena Ùgòwskô / Projekt i skłôd: Damian chrul

BERNAT
SËCHTA
1907-1982

 Ksądz, etnograf, słowôrznik, 
kaszëbista, doktór honoris causa  

Gduńsczégò Ùniwersytetu.
Jegò nôwiãkszi dokôz to 
sétmëtomòwi Słowôrz 
kaszëbsczich gwarów 
na tle lëdna tle lëdowi kùlturë. 

Aùtór dokazów m.jin.:
- Gwiôzdka ze Gduńska
- Spiącé wòjskò
- Bùdzta spiącëch
- Przebùdzenié
- Hanka sã żeni
- Dzéwczã i miedza- Dzéwczã i miedza
- Òstatnô gwiôzdka 
   Mestwina
- Wieselé kòcewsczé

Lorem Ipsum

Kaszëba béł mój tatk

„Kaszëba béł mój òjc i stark
I jô jem téż Kaszëba.

Wiém, co to mòrze, wiatrë, sztorm...
I jak sã jim nie pòddac.

Tak jak Kaszëbą béł mój tatk,
Chcã nim bëc pò òstatk!”

„Może mi kiedyś 
policzą Kaszuby, 
żem je tak kochał,

tak się dla nich trudził”.


